
NAMANGAN VILOYATIDA DON 
MAHSULOTLARI NARXLARINI 
SHAKLLANTIRISHDA BOZOR 
TAJRIBASI

Annotatsiya. Mazkur maqolada Namanganda don mahsulotlari narxlarining shakllanish jarayonida bozor tamoyillarining 
roli tahlil qilinadi. Talab va taklifning dinamik o‘zgarishi narxlar tebranishiga bevosita ta’sir etishi, qisqa muddatli 
prognozlarning murakkabligi hamda oziq-ovqat xavfsizligi sharoitida narx barqarorligini ta’minlash dolzarbligi ilmiy 
asosda yoritiladi. Tadqiqot don bozorida barqaror narx mexanizmini shakllantirish va hududiy oziq-ovqat xavfsizligini 
mustahkamlash yo‘nalishlarini o‘rganishga qaratilgan.

Kalit so‘zlar: don, un mahsuloti, narx, gʻalla, bugʻdoy, klaster, urugʻ.
Abstract. This article examines the role of market mechanisms in shaping grain prices in the Namangan region. It highlights 
how fluctuations in supply and demand directly influence price volatility, making short-term forecasting difficult. The study 
emphasizes the importance of maintaining price stability and ensuring food security under current market conditions. The 
research focuses on identifying key determinants of stable pricing mechanisms and strengthening regional food security.

Keywords: grain, flour products, price, grain, wheat, cluster, seed.
Аннотация. В статье анализируется роль рыночных механизмов в формировании цен на зерновые продукты в 
Наманган. Отмечается, что динамика спроса и предложения напрямую влияет на колебания цен, что затрудняет 
краткосрочное прогнозирование. Особое внимание уделено вопросам обеспечения продовольственной 
безопасности и поддержания ценовой стабильности на региональных рынках. Исследование направлено на 
выявление факторов устойчивого ценообразования и укрепление продовольственной безопасности области.

Ключевые слова: зерно, мучные изделия, цена, зерно, пшеница, гроздь, семя.

K I R I S H
Mamlakatimizda 2022-yil 1-iyundan boshlab don va un mahsulotlarini birja savdolari orqali erkin narxlarda 

sotish yoʻlga qoʻyildi. Prezidentimizning 2022-yil 28-maydagi “Gʻallani yetishtirish va sotishda bozor tamoyilini 
joriy etishning qoʻshimcha chora-tadbirlari toʻgʻrisida”gi PQ-262-son1 qarori bilan gʻallani davlat tomonidan sotib 
olish va sotishda bozor narxlariga oʻtilib, gʻallachilik klasterlari va fermerlarga bugʻdoyni bozor narxida toʻliq 
erkin sotish huquqi berildi [1].

Bu fermerlarning klasterlar uchun oʻz mahsulotlarini bozor narxida sotishlariga imkon beradi. Yangi tizim 
un va non mahsulotlari narxiga ham oʻz taʼsirini koʻrsatadi. Bunda fermer davlat xarajatlarining bir qismini oʻz 
boʻyniga olib, tadbirkorga bugʻdoyni arzon narxda bermaydi. Ishlab chiqaruvchilar bugʻdoy va un mahsulotlarini 
birja orqali erkin narxlarda sotib olib, tayyor mahsulot narxini ham xarajatlaridan kelib chiqqan holda oʻzlari 

1	  https://lex.uz/docs/-6038081

belgilaydi. Bu jarayonda ayrim tadbirkorlar bundan foydalanib, narxlarni keskin oshirib yuborishi ehtimoli ham 
yoʻq emas.

Shu bois, davlatimiz rahbari topshirigʻiga asosan yangi tizim shaffofligi, toʻlaqonli va adolatli ishlab ketishini 
nazorat qiluvchi Bosh prokuror boshchiligidagi Respublika shtabi tuzilgan. Hozirda 21 ta vazirlik va idoralar 
rahbarlaridan iborat shtabning barcha hududlarda hududiy boʻlimlari toʻliq tarkibda ish olib boryapti. Ular har 
kuni gʻallani sotib olish va sotishda bugʻdoy yetishtiruvchilar manfaatdorligini taʼminlash, ichki bozorda un va 
don mahsulotlari narxining oʻsishi va taqchilligining oldini olish, muammolarni tezkor bartaraf etish boʻyicha 
ishlar olib bormoqda [2].

M A V Z U G A  O I D  A D A B I Y O T L A R  S H A R H I
Marketingda narxlarni shakllantirish boʻyicha uslubiy jihatlarni takomillashtirish bilan bogʻliq masalalar D. 

Aaker, I. Ansoff, K. Andersen, G. Assel, A. Bazzel, Ya. Danbar, Ye. Dixtl, G. Karter, G. Kollinz, F. Kotler, J. J. 
Lamben, C. Makkonnell, M. Porter, X. Xershgen, S. Xant, J. Evans kabi xorijlik olimlarning ilmiy ishlarida oʻz 
aksini topgan.

Ushbu sohada MDH olimlaridan marketing va buxgalteriya hisobi boʻyicha T. V. Yevstigneeva, B. V. 
Ilatovskiy, V. D. Andree, V. V. Patrov, M. V. Rыjkova, A. K. Solodov singari olimlar ilmiy tadqiqotlar olib borganlar.

Mamlakatimiz olimlaridan M. Ikramov, Sh. Ergashxodjayeva, A. Soliyev, M. Qosimova, M. Yusupov, A. 
Tillyaxodjayev, N. Akbarov, O. Ahmedov, M. Yodgorov, M. Abduraxmonova va boshqalar tomonidan ayrim 
jihatlari keng oʻrganilgan.

Boshqaruv hisobini yuritish muammolari boʻyicha R. Dusmuratov, A. Pardayev, B. Xasanov, A. Xoshimov, 
M. Pardayev, B. Isroilov, R. Xolbekov, A. Karimov va boshqalar tomonidan ayrim jihatlari chuqur oʻrganilgan.

T A D Q I Q O T  M E T O D O L O G I YA S I
Tanlangan tadqiqot mavzusi yuzasidan gʻallani qabul qilish va uni sotishda joriy etilgan bozor mexanizmlari, 

avvalo, aholimizning oziq-ovqat xavfsizligini taʼminlash hamda gʻalla yetishtiruvchilarni iqtisodiy qoʻllab-
quvvatlashga qaratilgan. Mamlakatimizda olib borilayotgan islohotlar natijasida don va un mahsulotlarining 
bozordagi narx-navosini davlat belgilamaydi — uni bozor talabi belgilaydi. Bu jarayonda mamlakatimizning 
asosiy vazifasi taklifni koʻpaytirish, buning uchun tadbirkorlarning bozor iqtisodiyotida oʻz oʻrnini topishi, birja 
savdolarida ishtirok etib mahsulotini erkin sotishi hamda xarajatlarini kamaytirishga koʻmaklashishdan iborat. 
Chunki bozorda talabga nisbatan taklif koʻp boʻlsa, narx barqarorligi taʼminlanadi va sogʻlom raqobat muhiti 
shakllanadi [3].

T A H L I L  V A  N A T I J A L A R
Mamlakatimizda aholini don va un mahsulotlariga boʻlgan talabini qondirish maqsadida 2022-yilda 1 

million 32 ming gektar maydonda gʻalla ekilib, 7,5 million tonnadan ortiq bugʻdoy yetishtirilishi kutilmoqda. 
Ushbu koʻrsatkich 2021-yilga nisbatan 1,5 million tonnaga koʻp.

Yangi tizimga koʻra, gʻallaning bir kilogrammi dastlabki narx sifatida 2022-yil 1-iyundan boshlab 3 ming 
soʻmdan qabul qilina boshlandi. Kelgusida esa birja narxlaridan kelib chiqqan holda ushbu narxga qoʻshimcha 
haq toʻlab berilishi barcha dehqon, fermerlar hamda klasterlar tomonidan koʻtarinki ruhda qabul qilina boshlandi.

Bugungi kunda Namangan viloyatida 3 ta yirik korxona don va don mahsulotlarini qayta ishlamoqda. 
2022-yil holatiga “Namangandonmahsulotlari” AJga tumanlar kesimida boshoqli donlarni yetkazib berish uchun 
Mingbuloq tumanidan 22155 tonna don, shundan urugʻlikka 1440 tonna, tovar don 17304 tonna, vaqtinchalik 
saqlash (birja savdosiga sotish uchun) 4851 tonna reja qilingan. Namangan tumanidan esa 15855 tonna 
don, shundan urugʻlik 3220 tonna, tovar don 9868 tonna, vaqtinchalik saqlash (birja savdosiga sotish uchun) 
2767 tonna rejalashtirilgan. Kosonsoy va Yangiqoʻrgʻon tumanlarida yetishtirilgan jami donlar urugʻlik uchun 
ajratilmaydi; ushbu donlar faqat tovar don va birja savdosiga sotish uchun yoʻnaltiriladi.

“Uchqoʻrgʻondonmahsulotlari” AJga Uychi, Uchqoʻrgʻon, Norin va Chortoq tumanlari don mahsulotlarini 
yetkazib beradi. Ushbu tumanlar orasida Uchqoʻrgʻon tumani eng koʻp reja boʻyicha — 22304 tonna don 
yetkazib beruvchi hisoblanadi. Yaʼni, tovar don 14814 tonna, urugʻlikka 3337 tonna, vaqtinchalik saqlash (birja 
savdosiga sotish uchun) 4153 tonna bugʻdoy yetkazib beradi. Chortoq tumani bogʻdorchilikka ixtisoslashganligi 
sababli reja boʻyicha tovar don 3976 tonna, vaqtinchalik saqlash (birja savdosiga sotish uchun) 1115 tonna, 
jami 5091 tonna bugʻdoy yetkazib beradi.

“Popdonmahsulotlari” AJga don mahsulotlaridan Pop va Chust tumanlari yetkazib beruvchi hisoblanadi. 
Korxonaga eng katta miqdorda boshoqli donlarni yetkazib beruvchi Pop tumani boʻlib, reja boʻyicha tovar don 
19063 tonna, urugʻlik don 1270 tonna, vaqtinchalik saqlash (birja savdosiga sotish uchun) 5344 tonna, jami 
24407 tonna yetkazib beradi.

Namangan viloyati tumanlaridagi fermer va qishloq xoʻjaligi korxonalarida 2021-yilda jami boshoqli don 
ekinlari ishlab chiqarish 462912 tonnani, 2020-yilda 441607 tonnani, 2019-yilda 481311 tonnani, 2018-yilda 
471118 tonnani tashkil qilgan. Boshoqli don ekin maydonlari hajmi 2018–2019-yillarda 76500 gektar yer 
maydonini tashkil qilgan boʻlsa, 2020-yilda 74000 gektarga, 2021-yilga kelib 67750 gektarga qisqardi.

Bundan koʻrinadiki, viloyatda ekin maydonlari Kosonsoy, Chortoq va Yangiqoʻrgʻon tumanlarida qisqarib, u 
yerlarda bogʻdorchilikka oʻtkazilayotgani aniqlanadi. Viloyatda boshoqli don yetishtirish uchun eng katta hudud 
Chust va Pop tumanlari hisoblanadi; ularning ekin maydonlari 10 ming gektardan ortiqni tashkil qiladi (1-jadval) 
[4].

1-jadval. Namangan viloyati va tumanlarida 2022-yil hosilidan boshoqli don tayyorlash rejasi2

№ Tumanlar Tovar don Urugʻlik don Vaqtinchalik saqlash (birja 
savdosiga sotish uchun) jami

“Namangandonmahsulotlari” AJ
1 Mingbuloq 17304 1440 4851 22155
2 Namangan 9868 3220 2767 15855

3 Kosonsoy 11196 0 3139 14334

4 Toʻraqoʻrgʻon 10284 1575 2883 14742
5 Yangiqoʻrgʻon 4273 0 1198 5471

Korxona jami 52924 6235 14837 72557
“Uchqoʻrgʻondonmahsulotlari” AJ

1 Uychi 12766 3050 3579 19394
2 Uchqoʻrgʻon 14814 3337 4153 22304
3 Norin 8701 2202 2439 13343
4 Chortoq 3976 0 1115 5091

Korxona jami 40257 8589 11286 60132
“Popdonmahsulotlari” AJ

1 Pop 19063 1270 5344 24407
2 Chust 17815 846 4994 23655

Korxona jami 36877 2116 10338 48061
Viloyat jami 130059 16940 36461 180750

Viloyatda urugʻlik don 2018-yilda faqat Mingbuloq tumanida yetishtirilmagan boʻlsa, 2022-yilga kelib 
Yangiqoʻrgʻon, Chortoq va Kosonsoy tumanlarida ham yetishtirish rejalashtirilmagan; bu hududlarda don faqat 
isteʼmolga va savdoga moʻljallangan.

Mingbuloq tumanida 9085 gektar yerdan 64600 tonna hosil yetishtirish rejalashtirilgan boʻlib, 63824 tonna 
hosil olingan. Davlatga 24326 tonna tovar don va 1734 tonna urugʻlik don sotilgan.

Bugungi kunda Namangan viloyatida un mahsulotlari ishlab chiqaruvchi bozor subyektlari 
“Uchqoʻrgʻondonmahsulotlari” AJ, “Popdonmahsulotlari” AJ, “Namangandonmahsulotlari” AJ, yakka tartibdagi 
tadbirkorlar, uy xoʻjaliklari va kichik korxonalar hisoblanadi. Un mahsulotlari ishlab chiqaruvchi viloyat bozor 
subyektlari ichida “Uchqoʻrgʻondonmahsulotlari” AJning bozor ulushi 2020-yilda 49,5 foizni tashkil qilgan boʻlsa, 
2021-yilga kelib bu koʻrsatkich 13,4 foizga kamaygan.

“Namangandonmahsulotlari” AJ 2020-yilda 44554 tonna un ishlab chiqargan boʻlsa, 2021-yilga kelib 
bu koʻrsatkich 117,6 foizga oshib, bozor ulushi 34,4 foizdan 40,4 foizga koʻtarilgan. “Popdonmahsulotlari” 
AJ korxonasi 2021-yilda 20100 tonna un ishlab chiqarib, bozor ulushi 15,5 foizni tashkil etgan va 2020-yilga 
nisbatan oʻzgarmagan.

Yakka tartibdagi tadbirkorlar tomonidan 2021-yilda 200 tonna un mahsuloti ishlab chiqarilib, 2020-yilga 
nisbatan 200 foizga oʻsish kuzatilgan. Kichik korxonalar tomonidan 2021-yilda 1150 tonna un mahsuloti ishlab 
chiqarilib, 2020-yilga nisbatan 214,5 foizga oʻsish qayd etilgan.

Bundan koʻrinadiki, viloyatda un mahsulotlari ishlab chiqaruvchi bozor subyektlari orasida 2021-yilda 
“Uchqoʻrgʻondonmahsulotlari” AJ eng katta ulushga ega boʻlib, jami 42,9 foizni, “Namangandonmahsulotlari” 
AJ 40,4 foizni, “Popdonmahsulotlari” AJ esa 15,5 foizni tashkil etgan (2-jadval).

2	  Namangan viloyat statistika boshqarmasi maʼlumotlari asosida tayyorlandi

2-jadval. Namangan viloyatida un mahsulotlari ishlab chiqaruvchi bozor subyektlarining ulushi tahlili3

Bozor subyektlari
2020-yil 2021-yil 2021-yilni 

2020-yilga 
nisbati %№ tonna jamiga nisbatan 

ulushi (%) tonna jamiga nisbatan 
ulushi (%)

1 “Uchqoʻrgʻondonmahsulotlari” AJ 64183 49,5 55645 42,9 86,6
2 “Popdonmahsulotlari” AJ 20090 15,5 20100 15,5 100,01
3 “Namangandonmahsulotlari” AJ 44554 34,4 52400 40,4 117,6

4 Yakka tartibdagi tadbirkorlik 100 0,1 200 0,2 200

5 Uy xoʻjaligi 100 0,1 100 0,1 100
6 Kichik korxonalar 536 0,4 1150 0,9 214,5

Jami: 129563 100 129595 100 100,02

Bugungi kunda viloyatda faoliyat yuritayotgan korxonalarda un mahsulotlarini ishlab chiqarishda zamonaviy, 
energiyani tejaydigan texnologiyalarni joriy etish hamda isteʼmolchilarga sifatli va arzon mahsulotlarni yetkazib 
berish boʻyicha bir qator ishlar amalga oshirilmoqda.

Viloyatda sugʻoriladigan va lalmi yerlarda gʻalla yetishtirish, zamonaviy agrotexnologiyalardan foydalanish, 
agrotexnik tadbirlarga amal qilish orqali don hosildorligini oshirish, shuningdek, “urugʻlik–don–un–non va non 
mahsulotlari”ning toʻliq bogʻliqligi boʻyicha ilmiy izlanishlarni muvofiqlashtirish, non va non mahsulotlari ishlab 
chiqarishga moʻljallangan yuqori sifatli gʻalla navlarini seleksiya qilishga alohida eʼtibor qaratilgan.

Mamlakatda Davlat aktivlarini boshqarish agentligi bilan hamkorlikda “Oʻzdonmahsulot” aksiyadorlik 
kompaniyasi tizimidagi aksiyadorlik jamiyatlari boshqaruv organlari qarorlari asosida don korxonalarining 
aktivlari va ulushlarini investorlarga sotish ishlari tashkil qilinmoqda.

X U L O S A  V A  T A K L I F L A R
Viloyatda un va non mahsulotlari narxlarining talab va taklifga mutanosibligini taʼminlashda korxonalarni 

aholi koʻp yashaydigan hududlarda joylashtirish, aholining kunlik ehtiyojini toʻliq qondirishga qaratilgan ish 
vaqti asosida korxonaning oʻzida yoki unga yaqin joylarda non va non mahsulotlari chakana savdosini tashkil 
etish masalalariga alohida eʼtibor qaratilmoqda. Bundan tashqari, dehqon bozorlari va aholi gavjum boʻlgan 
hududlarda keng assortimentdagi non va non mahsulotlarini sotish uchun non va non mahsulotlari ishlab 
chiqaruvchi korxonalarga ixtisoslashgan (maxsus) savdo firma doʻkonlarini tashkil etish boʻyicha manzilli 
dasturlar ishlab chiqildi.

Iqtisodiyot va sanoat vazirligi tomonidan ichki isteʼmol bozoridagi bugʻdoyga boʻlgan talab va taklifdan kelib 
chiqib, davlat resurslari hisobidan birja savdolariga qoʻyiladigan un hajmining muvozanatini taʼminlash orqali 
kunlik nazorat amalga oshirilmoqda.

Monopoliyaga qarshi kurashish qoʻmitasi “Respublika tovar-xom ashyo birjasi” AJ bilan hamkorlikda 
don va un mahsulotlarini, shu jumladan fermer xoʻjaliklari ixtiyorida qolgan hamda import qilingan don va un 
mahsulotlarini sotish boʻyicha elektron birja savdolari tizimida alohida savdo platformasini joriy qilmoqda. Bu 
orqali bozorlarda un va un mahsulotlari narxlarini talab va taklif asosida belgilashga erishish mumkin.

3	  Namangan viloyat statistika boshqarmasi maʼlumotlari asosida muallif hisob-kitoblari

